
Wel, wat doen mens as jy ’n dissipel van Jesus is‽ Sekerlik baie dinge, maar een van die belangrikste dinge om te doen is om ander van Jesus te vertel. Want sien, as Jesus jou lewe oorneem en verander, kan jy nie anders as om dit te wys en te vertel nie. Dis soos ’n kind met ’n nuwe speelding; of ’n tiener wat verlief is; of ’n man met ’n nuwe kar; of ’n ouma met ’n nuwe kleinkind – jy kan nie anders as om te vertel nie. En sekerlik die beste plek om vir ander te vertel is rondom die etenstafel. Hoor bietjie hoe dit in Matteus se lewe gebeur, soos hy dit self vertel:

Matteus 9:9-12
9Toe Jesus daarvandaan verder gaan, sien Hy ’n man met die naam Matteus by die tolhokkie sit. Hy sê toe vir hom: “Kom! Word my dissipel!” Matteus het opgestaan en Jesus se dissipel geword.
10Matteus het toe ’n groot ete aangebied en, werklikwaar, baie van sy medetollenaars en ander berugte sondaars het gekom en die tafel met Jesus en sy dissipels gedeel. 

11Toe die Fariseërs dit agterkom, vra hulle vir Jesus se dissipels: “Hoe kan julle leermeester met sulke immorele karakters* saameet?” 
12Toe Jesus dit hoor, sê Hy: “Gesonde mense het die dokter nie nodig nie; die siekes wel. 13Gaan leer wat dit beteken as die Skrifwoord sê: ‘Deernis is vir My baie belangriker as offerandes.’ Ek het gekom om sondaars na die koninkryk te nooi, nie mense wat dink dat hulle alreeds goed genoeg is nie.” 

Sjoe! ’n Ete waar Jesus self teenwoordig is en almal welkom is om Hom te beleef en te leer ken en dit terwyl hulle vir mekaar lief is. Klink dit bekend? Want dit is wat nagmaal is. Of veronderstel is om te wees. Dis hoekom nagmaal vir die vroeë kerk so belangrik was. Hulle het ELKE week nagmaal gevier en almal was welkom – selfs “berugte sondaars” en “immorele karakters”, want hier, in hierdie ete kon die hele wêreld beleef hoe dit lyk as God in beheer is.
· Hier word VERGIFNIS beleef – die Fariseër en die tollenaar sit langs mekaar want beide is ten volle vergewe.
· Hier word LIEFDE beleef – hier is jy my broer, my suster, nie my baas of my vyand of my meerdere of mindere nie. Hier is niemand my vreemdeling nie.
· Hier word GELYKHEID beleef – voor God is ons gelyk: al verskil ons ras of ons geslag of ons ouderdom of ons status of ons opvoeding of ons vermoëns. Ons eet dieselfde brood, drink dieselfde wyn, want ons is gelyk.
· Hier word VERSORGING beleef – ons groet mekaar, ons luister na mekaar, ons help mekaar, want ons is ’n gesin.
· Hier word JESUS beleef – ons onthou Hom nie maar net nie, Hy is HIER! Ons eet en drink SAAM MET HOM. Meer nog – Hy eet saam met ons. Hy kom na ons toe!

Die wêreld verstaan dit nie, want die wêreld wil werk met ons en hulle. Is jy deel van ONS of deel van HULLE? En daarom verdeel die wêreld mense volgens geslag en ras en ouderdom en geld en status en en en.

Daarom was die Fariseërs so kwaad. Jesus is tog ’n rabbi, Hy is tog ’n Jood, Hy is tog ’n gelowige mens, Hy is dan ’n goeie mens. En nou meng Hy met ongelowiges en slegte mense en sondaars en vyande van die Jode. Hoe is dit moontlik? Mens kan nog met hulle gesels, maar jy kan tog nie saam met hulle eet nie! Sekere goed is tog gereserveer vir mense soos ons.......

Klink dit bekend? Ken jy mense wat so is? Is ons dalk so?

“Deernis[footnoteRef:1] is vir My baie belangriker as offerandes.” (v.13) [1:  02130  e;leoj ouj n (show) mercy
88.76  evlea,w or evlee,w ; e;leoj, ouj n: to show kindness or concern for someone in serious need - 'to show mercy, to be merciful toward, to have mercy on, mercy.' evlea,w: evle,hso,n me, ku,rie, ui`o.j Daui,d 'have mercy on me, Sir, Son of David' Mt 15.22. e;leoj: o` de. qeo.j plou,sioj w'n evn evle,ei 'but God is rich in mercy' Eph 2.4. ] 


Sjoe, harde woorde van Jesus. En nog soveel meer vir die Fariseërs van daardie tyd, want hulle sou dadelik weet dat Jesus hier Hosea 6:6 aanhaal:
6Ek soek troue liefde en nie offers nie; toewyding aan God en nie brandoffers nie.

In die begin van Hosea 6 is die volk aan die woord. Hulle besef dat hulle lewe verkeerd is, besef dat hulle sonde doen, besef dat hulle ver van die Here is. Hulle is in die moeilikheid en die Here moet help. En dan wil hulle teruggaan na die Here toe, teruggaan dat Hy hulle kan red en help en genees. Hulle wil nou die regte goed doen sodat die Here sal help. Hoor net hulle woorde in Hosea 6:1-3:
“Kom, laat ons teruggaan na die HERE toe! Hy het ons verskeur; Hy sal ons weer genees. Hy het ons geslaan; Hy sal ons wonde weer verbind. 2Hy sal ons na twee dae laat aansterk en op die derde dag weer laat opstaan sodat ons in sy teenwoordigheid kan lewe. 3Kom laat ons die HERE ken! Laat ons ons inspan om ons aan Hom toe te wy! Dan sal Hy ons antwoord. Dis so seker as die aanbreek van die nuwe dag of die koms van die reën, die lentereëns wat die grond deurweek.

Sjoe, wonderlike woorde, wonderlike bekering: kom ons gaan terug na die Here, Hy sal ons antwoord en red.

Maar die Here se antwoord is nie wat hulle dalk sou verwag nie. Hoor vers 4-6:

4“O Israel* en Juda, wat moet Ek met julle doen?” vra die HERE. “Want julle liefde is soos ’n môrewolkie wat gou verdwyn, soos dou wat wegraak voor die son. 5Ek het my profete gestuur om julle in stukke te kap. Ek het julle met my woorde getref, gedreig met die dood. My oordeel sal julle tref so seker as die dag breek*. 6Ek soek troue liefde en nie offers nie; toewyding aan God en nie brandoffers nie.

Harde woorde! Wat sê die Here vir die volk?
‘Nie so vinnig nie. Julle leef nes julle wil en as dinge begin sleg gaan dan moet Ek kom red. Julle dink as julle die regte woorde sê en die regte dinge doen gaan Ek kom help en dan kan julle maar aangaan soos altyd. Julle dink Ek soek rituele en offers. Nee, Ek soek liefde en omgee en deernis en barmhartigheid.’

Wees lief vir My! Wees lief vir mense!
Dis wat Ek wil hê.

Fariseërs, julle wil hê mense moet die regte goed DOEN. Ek wil hê mense moet die regte mense WEES. En daarom is my tafel oop, dat almal My kan leer ken. Daarom eet Ek saam met mense, selfs anderste mense, selfs slegte mense. Want dis hier, dis daar waar hulle My leer ken, waar hulle my Vader leer ken, waar hulle my koninkryk leer ken.

Vir die vroeë kerk was saameet die manier om God te beleef – Vader, Seun en Heilige Gees.
Vir die vroeë kerk was saameet die manier om vergifnis en liefde en aanvaarding te beleef – deur God en deur mekaar.
Vir die vroeë kerk was saameet die manier om grense oor te steek en te oorbrug.
Vir die vroeë kerk was saameet die manier om uit te nooi en uit te reik.
Vir die vroeë kerk was saameet die manier om vir die wêreld te wys hoe dit lyk waar God is beheer is.

Mag dit ook so wees in ons lewens!

Hier is 4 oefeninge vir hierdie week. Doen een of meer. 
1. Wy een ete in jou huis hierdie week om saam te dink en saam te gesels oor hoe julle etes plekke kan wees van vergifnis, liefde, gelykheid, versorging en Jesus. Hoe is julle etes geleenthede wat wys hoe dit lyk as God in beheer is?
2. Nooi iemand wat saam met jou werk vir ’n ete en luister na hulle store met liefde en begrip.
3. Nooi iemand wat nie soos jy is nie vir ’n ete (iemand van ’n ander ras, wat heelwat ouer of jonger as jy is, wat ver bo jou of ver onder jou by die werk is, die sekuriteitswag by jou kompleks). Luister net na hulle storie met aanvaarding en liefde.
4. Hou ’n ete saam met geloofsvriende en praat oor hoe julle sosiale etes meer soos ’n nagmaal kan wees.

Amen.

